К ОПУБЛИКОВАНИЮ
КОМИ РЕСПУБЛИКАСА ЮРАЛЫСЬЛӦН
ИНДӦД
Коми Республика мутасын вӧрса пӧжаръяс вӧсна
вӧръясын дінму сяма неминуча режим
пыртӧм йылысь
«Вӧр-ва да техногеннӧй сяма неминучаясысь олысьясӧс да мутасъяс видзӧм йылысь» 1994 во ӧшым тӧлысь 21 лунся 68-ФЗ №-а Федеральнӧй оланпас, «Неминучаясысь ӧлӧдан да найӧс бырӧдан ӧтувъя канму система йылысь» Россия Федерацияса Веськӧдлан котырлӧн 2003 во ӧшым тӧлысь 30 лунся 794 №-а шуӧм, «Вӧрса пӧжаръяс вӧсна вӧръясын неминучаяс йылысь» Россия Федерацияса Веськӧдлан котырлӧн 2011 во ода-кора тӧлысь 17 лунся 376 №-а шуӧм, Неминучаясысь ӧлӧдӧм да найӧс бырӧдӧм да пӧжарысь видзчысьӧмсӧ могмӧдӧм серти Коми Республикаса комиссиялӧн заседаниеса 2022 во сора тӧлысь 31 лунся 12 №-а сёрнигижӧд серти, «Чилимдін» МР МЮ, «Изьва» МР МЮ, «Удора» МР МЮ администрацияясӧн муниципальнӧй сяма неминуча режим пыртӧмкӧд да вӧрса пӧжаръясысь видзан формированиеясысь, пӧжаръяс кусӧдан техникаысь да оборудованиеысь ӧтвылысь 70 сайӧ прӧчентӧн вӧдитчӧмкӧд йитӧдын, кутшӧмъясӧс урчитӧма Коми Республика мутасын вӧрса пӧжаръяс кусӧдан своднӧй планӧн, а сідзжӧ вӧръясын ІV-V класса пӧжарнӧй опасносьт артмӧмкӧд, дыр кутчысьысь кос да жар поводдякӧд йитӧдын, мый вӧсна вӧръясын друг вермас содны пӧжаръяслӧн лыдыс да площадьыс, вӧрса пӧжаръяс вӧсна артмӧм неминучаысь ӧлӧдӧм да сійӧс бырӧдӧм могысь шуа:
1. Пыртны 2022 вося моз тӧлысь 2 лунсянь торъя тшӧктытӧдз Коми Республика мутасын вӧрса пӧжаръяс вӧсна вӧръясын дінму сяма неминуча режим.
2. Индыны тайӧ Индӧдлӧн 1 пунктын индӧм неминуча бырӧдӧмӧн юрнуӧдысьӧн Коми Республикаса вӧр-ва озырлун да гӧгӧртас видзан министрӧс. 
3. Урчитӧм пӧрадокын корны кусӧдны вӧрса пӧжаръяссӧ  юкӧдувъясса да формированиеясса вынъяс да средствояс, кутшӧмъясӧс урчитӧма Коми Республика мутасын вӧрса пӧжаръяс кусӧдан да дінмукостса маневрируйтан своднӧй планӧн.
4. Юӧртны олысьяслы Коми Республика мутаслӧн зонаын связь операторъяслӧн связь везъясӧн вӧдитчӧмӧн вӧрса пӧжаръяс серти артмысь серпас йылысь, олысьяслысь вӧръясын вӧлӧмсӧ дзескӧдӧм йылысь да пӧжарысь видзчысян мераясӧ кутчысьӧм йылысь.
Коми Республикаса войтырӧс доръян да неминучаысь видзан комитетлы котыртны индӧм юӧртӧмсӧ федеральнӧй оланпастэчас да юӧртан сигналъяс сетӧмсӧ могмӧдӧм серти ӧтув уджалӧм йылысь связь операторъяскӧд кырымалӧм артмӧдчӧмъяс серти.
5. Коми Республикаса вӧр-ва озырлун да гӧгӧртас видзан министрлы Россия Федерацияса оланпастэчас да Коми Республикаса оланпастэчас серти:
1) могмӧдны Коми Республикаын муниципальнӧй юкӧнъясса оперативнӧй штабъясын лесничествоясӧн юрнуӧдысьяслысь участвуйтӧмсӧ;
2) котыртны Коми Республика мутасын вӧрса пӧжаръяс кусӧдӧм серти удж;
3) нуӧдны Коми Республика мутасын вӧръясын вӧрса пӧжаръяслӧн серпас серти мониторинг;
4) коланлун дырйи котыртны вӧрса пӧжаръяс кусӧдӧм вылӧ содтӧд вынъяс да средствояс дінмукостса маневрируйтӧм серти ыстӧмсӧ;
5) быд лун серпас бурмытӧдз юӧртны Неминучаясысь ӧлӧдӧм да найӧс бырӧдӧм да пӧжарысь видзчысьӧмсӧ могмӧдӧм серти Коми Республикаса комиссияӧн веськӧдлысьлы Коми Республика мутасын вӧръясын пӧжарнӧй опасносьт да вӧрса пӧжаръяс йылысь мыччӧдъяссӧ.
6. Вӧзйыны Россияса МЧС-лӧн Коми Республикаын медшӧр веськӧдланінлы могмӧдны Коми Республикаын пӧжарысь мездан мутасса гарнизонлысь содтӧд вынъяс да средствояс корӧмсӧ олан пунктъяс да экономика объектъяс пӧжарысь видзӧмсӧ тӧд вылӧ босьтӧмӧн.
7. Вӧзйыны Коми Республикаын муниципальнӧй юкӧнъясса юралысьяслы могмӧдны Коми Республикаын муниципальнӧй юкӧнъяслӧн меставывса асвеськӧдлан органъяслысь, аварияысь мездан штатӧ пырттӧм да ӧтйӧза формированиеяслысь вынъяс да средствояс, а сідзжӧ мездысьясӧс, кодъяс оз пырны индӧм формированиеясӧ, корӧмсӧ.
8. Вӧзйыны Коми Республикаын Россия Федерацияса пытшкӧс делӧяс министерстволы:
1) сетны ӧтйӧза пӧрадок да объектъяс, кутшӧмъяс могмӧдӧны вӧрса пӧжаръяс местаясын да накӧд орчча мутасъясын олысьяслысь олӧмсӧ, видзӧмсӧ вынсьӧдӧм серти отсӧг;
2) аслас уджмогъясын сетны лесничествоясын уджалысьяслы вӧрӧ гражданаӧн ветлӧмысь да сэтчӧ транспорт средствоясӧн пырӧмысь дзескӧдӧм серти отсӧг.
9. Тайӧ Индӧдсӧ олӧмӧ пӧртӧм бӧрся кута видзӧдны ачым. 
10. Тайӧ Индӧдыс вынсялӧ сійӧс официальнӧя йӧзӧдан лунсянь.
Коми Республикаса Юралысь                                                                 В. Уйба
Сыктывкар
2022 вося моз тӧлысь 2 лун

